
KONKNNI CHOLCHITRAM

Ondum, Konknni  celluloid filmacho vozra utsov somorpitat.Poilo Konknni sinema Al 
Jerry  Braganza  hacho  ‘Mogacho  Anvddo’  Abrilache  24  tarkher  1950  vorsa  Mumboint 
toxench Goyant dakhovpant ailo. Ho dobhazo khoreponnim sorkarachea panvddear zavpak 
zai  aslo karonn Konknni  hi  Goykaranchi  rajbhas.  Punn Konknnichem konnank poddlam? 
Fokot  tondda  purtem  Konknnicho  ukhol  korunk  zai  oxem  uloilolem  toxench  boroilolem 
melltta.Hea  vozra  utsova  somoyar  Isidore  Dantas  hachem  Konknni  Cholchitram  hem 
Konknni  sinemacho  itihas  dakholl  korpi  sodvavrachem pustok  uzvaddak  yeta  mhonnche 
mudier thik zalolea porim zavn asa. Oslea vavrak sorkaracho toxench bin sorkaracho palov 
asunk zai karonn hi girestkai fuddle pillgek rakhun dovorpachi goroz.

         Isidorebab hea pustokache prostavnnent nirxenni dakhoita. Adlea Konknni sinemacheo 
master copy khoincheach nirmupea kodde nant. Durdorxonn Mumboi zannim zaitim adlim 
Konknni  filmam dakhoileant  tanche  lagim  Konknni  cholchitram  sampoddnant.  Akaxvanni 
Mumboi toxench Akaxvanni Ponnji hanche lagim pornnea Konknni filmanchea kantarancheo 
rekorddi nant. Osle avgodd poristhitint tannem matem marun kam’ kelam ani atam meren 
sador kelolea 31 filmanchi  mahiti  ektthaim kelea hem kovtuk korpachem.Hea khatir  taka 
khub koxtt korche poddle.Zollim mollim ximpoddlolea nirmupeam kodden toxench Konknni 
mogeam kodden segid sompork korun mahiti zomoichi poddli. Devnagri ani Kon’nod lipinti 
mahiti Romint utravchi poddli.  Kaim filmanchi kantaram sabar pavtt chintan aikun tanchim 
utram borovn kaddchim poddli.

       Mumboint  nokri  korta aslolean taka solfam borovpi  mellunk  kotthin  zalem karonn 
halimsorak bhou thoddea songitkarank solfam boronvk ietat ani ietat tankam Bollywood-ant 
vavrunk poddlolean tankam vell  na.Hem kam toxench solfanchem komputtorant  zullovnni 
korop taka Mumboi, Punne ani Goyant korchem poddlem.

          Hea pustokant Isidorebaban dor eka filmanchi tantrik mahiti, kanni, fottu, kantaram 
dileant.107  kantaram   modlea  85  kantaranchim  solfam  aspavtat.  Pustokachi  mahiti 
kompouttoracher svota zullovnni korun pananchi manddavoll kela uprant tannem tem pustok 
kaim  porgottpeam  kodden  dilem.  Oslea  akarachea  pustokak  khorch  boroch  ietolo  hem 
chintun tem loltter poddlem. Punn tachea borea noxiban taka Amerikentlea Goa Sudharop 
sonvsthecho ek ghoddnar George Pinto tache mozotik ailo ani dekhun hem pustok uzvadd 
pollonvk pavlem. 

          Pustokachi bhas Isidore baban aple chalint ditanam,tea filmank kitlo khorch zalo, 
khoim shooting kaddlem osli barkai toxeoch mon’ oddpi ghoddnneo dileant.Bollywood-antlea 
kaim kolakaramni, gavpeamni zoxe porim A K Hangal,Tom Alter… toxench Asha Bhonsle, 
Shan, Sonu Nigam, Shankar Mahadevan..  hannim Konknni  filmank yogdan kelam tem to 
gorvan  sangta.  Tech  porim  tannem  ek  avesvor  Konknni  vyoktimni  koxem Bollywood-ak 
yogdan kelamtem fottvam soit dilam.

         Pustokachem fuddlem kovor Dilip Kunkolienkar hannem borem nettoilam. Oslem 
pustok  Konknni  mogeamchea  toxench  songitkaranchea  vachnaloyent  asop  chodd 
gorjechem. Hea pustokachem poilem vimochon Amerikechea California bhagant Abrilache 4 
tarkher  hea  vorsa  zalem  tor  Goychem  vimochon  Setembrache  21  tarkher  Mandovi 
Hotelant ,Ponnje zavpachem asa.


